
囝仔頭王 潘艷姿
   細漢阿舅和我差六歲，伊是阮的囝仔頭王，感覺上伊並無成阿舅，比較較成大兄。囝仔時代有真濟美好的記憶攏和伊有關係，尤其是茘枝若出的時，特別數念伊…..

    往過茘枝是真貴的果子，罕罕仔即有通食，而且量擱少，阿舅道發明一个步數，加阮即陣孫仔創治，伊講：這茘枝殼直接褪掉無好食，道愛寬寬仔擘、細膩仔擘，擘到看著膜仔的時，停一下、欣賞一下，即慢慢仔加膜仔律掉，安爾加偌好食咧！伊講阮照做，伊家己無照做，真正是大漢騙細漢，加阮裝肖的！
    即馬的茘枝俗擱甜、大粒擱好食，一百箍聽好買幾偌斤，台灣真正是寶島中的寶島，農業的技術大進步，果子逐項道好食。阿彼个愛騙人的囝仔頭王，毋知變安怎？
聽阿嬤講：伊佇高雄開醫生館，事業真發達，錢嘛趁未少，只是變到較無盈，較無人情味！ 

假使人若錢變濟，人性煞減去，咱敢會欣羨？
